
БІБЛІЯГРАФІЯ 
 
 

Валеры МЯНЖЫНСКІ 
 

АСНОЎНЫЯ ПУБЛІКАЦЫІ І ДАСЛЕДЧЫЯ ПРАЦЫ ПА МЕТРЫЦЫ ВКЛ У 

БЕЛАРУСІ ЗА 1990—2001 ГГ. 

 
Abstract: Valery MIANŽYNSKI. Asnoŭnyja publikacyi i daśledčyja pracy pa 

Metrycy VKL u Biełarusi za 1990—2001 hh. [The Main Publications of Sources 
and Studies on the Metrica of the Grand Duchy of Lithuania in 1990—2001] // 
METRICIANA: Daśledavańni i materyjały Metryki Vialikaha Kniastva Litoŭskaha.  
Vol. II (ATHENAEUM: Commentarii Historiae et Culturae. VIII, 2003). P. 164—181. 

 
З моманту выхаду ў свет апошняй бібліяграфіі па Метрыцы ВКЛ 

прайшло больш за дзесяць гадоў (гл. Исследования  по истории Литовской 
Метрики. Сб. научных трудов. М., 1989. C. 375—380). Яна была даволі 

кароткай і ахоплівала перыяд з 1983 па 1989 гг. Адсутнасць падобных прац на 
працягу даволі вялікага прамежку часу выклікае пэўныя цяжкасці для 
гісторыкаў, даследчыкаў і тых, хто цікавіцца Метрыкай. Праўда, у першым 
томе Metriciany за 2001 г. Артурас Дубоніс апублікаваў спіс найважнейшых 
прац даследчыкаў Літвы па Літоўскай Метрыцы за апошняе дзесяцігоддзе ХХ 
ст. Наш артыкул мае на мэце даць пералік асноўных публікацый і даследчых 
прац па Метрыцы ВКЛ у Беларусі за 1990—2001 гг. Спадзяемся, што ён 
зробіць добрую паслугу метрыкантам, навукоўцам, архівістам і ўсім, хто мае ў 
гэтым патрэбу. 

Мусім адзначыць, што ў дадзеную бібліяграфію не ўключаны кароткія 
паведамленні, нататкі з перыядычнага друку пра падрыхтоўку і рэалізацыю 

выдання кніг Метрыкі ў Беларусі, водгукі і інтэрв’ю ў цэнтральнай і 
рэгіянальнай прэсе аб акцыях, прысвечаных Метрыцы, падзеях вакол яе. Па-
за спісам засталіся даследванні і публікацыі дакументаў, зробленыя не на 
метрычных матэрыялах, напрыклад, шэраг артыкулаў па дадзеных перапісаў 
войска 1565, 1567 гг., якія не належаць да метрыкарных фондаў. 

У бібліяграфію даследаванняў па Метрыцы ВКЛ увайшлі працы, якія 
грунтуюцца выключна на гэтай крыніцы, або ў якіх Метрыка значна 
пераважае над іншымі дакументальнымі матэрыяламі. Метрыка – 
першачарговая крыніца па гісторыі ВКЛ і народаў, якія ўваходзілі ў яго склад. 
Без выкарыстання матэрыялаў Метрыкі не праводзілася і не праводзіцца 
амаль ніводная сур’ёзная даследчая праца. Але відавочны і спажывецкі 
падыход гісторыкаў да гэтай крыніцы. У многіх кнігах і навуковых артыкулах 

Метрыку ўзгадваюць, робяць спасылкі на асобныя яе матэрыялы. З гэтай 
прычыны мы не вылучалі працы, дзе Метрыка ВКЛ выкарыстоўваецца ў ліку 
іншых крыніц для асвятлення абранай тэмы, ці толькі ўжываюцца асобныя 
факты з яе. Перавага аддавалася аналітычным артыкулам па праблемах 
Метрыкі ВКЛ, публікацыям дакументаў. 

У спіс уключаны шэраг публікацый дакументаў, якія выйшлі ў серыі кніг 
«Памяць» – гісторыка-дакументальных хроніках гарадоў і раёнаў Беларусі, але 



не усіх, а толькі тых актаў, што публікуюцца ўпершыню, маюць аўтарства. 
Апушчаны перадрукоўкі і публікацыі фрагментаў з дакументаў. 

Апісальная пазіцыя (анатацыя) такой публікацыі складаецца з 
наступных элементаў: імя і прозвішча аўтара; назва артыкула або рубрыка, 
пад якой друкуецца дакумент; даныя па выданню, у якім змешчана 
публікацыя; храналагічная дата дакумента; у некаторых выпадках 

указваюцца загаловак, нумар кнігі Метрыкі ВКЛ, з якой узяты дакумент, 
нумары архіўных аркушаў; па меры неабходнасці даюцца іншыя тлумачэнні. 

Усе аўтарскія тлумачэнні перадаюцца курсівам і заключаюцца ў 
квадратныя дужкі. 

